Nafarroako Parlamentuko Mahaiak, 2013ko urtarrilaren 21ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bakartxo Ruiz Jaso andreak aurkeztutako galdera, espetxe politikari eta Nafarroako Gobernuaren jarrerari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Osoko Bilkuran izapidetzea.

Iruñean, 2013ko urtarrilaren 21ean

Lehendakaria: Alberto Catalán Higueras

GALDERAREN TESTUA

Bakartxo Ruiz Jasok, Bildu-Nafarroa parlamentu-taldeko kideak, Legebiltzarreko Erregelamenduak esaten duenari eutsiz, ahozko galdera egin nahi dio Nafarroako Gobernuari, Osoko Bilkuran erantzun dezan.

Urtebete luze igaro da ETAk bere jarduera armatua behin betiko bertan behera uzteko erabakia plazaratu zuenetik. Gatazkaren konponbiderako bestelako urratsak emateko eskakizuna zabala da gure gizartean. Horren erakusgarri, pasa den urtarrilaren 12an Bilbon egindako manifestazio itzela, bakearen aldeko eta presoen eskubideak errespetatzeko aldarriaz. Ez dezagun ahantz bertan milaka nafar herritarrek ere parte hartu zutela, eta egungo espetxe politika aldatzeko eskakizuna nafar jendartean oso zabaldurik dagoela.

Horren aurrean, Nafarroako Gobernuak zer jarrera dauka eta zer urrats emateko prest dago Espainiako Estatuak espetxe politikan aurrerapausoak eman ditzan ahalbidetzeko? Alegia, presoek beren bizitokitik gertuen dauden espetxeetan zigorra betetzeko eskubidea berma dadin, gaixotasun larriak dituzten presoak kaleratuak izan daitezen, eta orain arte ezarri diren ez-ohiko neurriak, Parot doktrina kasu, bertan behera utz ditzan?

Iruñean, 2013ko urtarrilaren 16an

Foru parlamentaria: Bakartxo Ruiz Jaso

